
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ
Законот за таксата за привремен престој  („Службен весник на Република Македонија“ бр. 19/96, 26/02, 51/03, 88/08, 17/11 и 192/15) е основен Закон со кој се регулира начинот и висината на таксата за привремен престој и се уредува начинот на плаќање на таксата и намена на средствата добиени од таксата во Република Северна Македонија.
Со Предлог законот за изменување на Законот за таксата за привремен престој се врши усогласување на одредбите во кои се пропишани прекршочни санкции со истите пропишани од Законот за прекршоците („Службен весник на Република Северна Македонија“ бр.96/2019).

II. ЦЕЛИ, НАЧЕЛА И ОСНОВНИ РЕШЕНИЈА  НА ПРЕДЛОГОТ НА ЗАКОН

Предложените измени на Законот за таксата за привремен престој се направени во согласност со  член 192 став 1 од Законот за прекршоците („Службен весник на Република Северна Македонија“ бр.96/2019). Усогласувањето на одредбите од законот за таксата за привремен престој во кои се пропишани прекршочни санкции, со истите пропишани  од Законот за прекршоците ќе овозможи намалување на висината на глобите преку утврдување на соодветни рамки на износот на глобите за сторен прекршок, во зависност од тоа дали станува збор за микро, мал, среден или голем трговец.
Законот чие донесување се предлага се заснова на истите начела на кои се заснова и  основниот текст на законот.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот нема финансиски последици врз буџетот и другите јавни финансиски средства. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлог Законот за изменување на Законот за таксата за привремен престој не е потребно обезбедување на финансиски средства  ниту пак спроведување повлекува материјални обврски  за одделните  субјекти. 

ПРЕДЛОГ ЗАКОН ЗА ИЗМЕНУВАЊЕ НА ЗАКОНОТ ЗА ТАКСАТА ЗА ПРИВРЕМЕН ПРЕСТОЈ
Член 1
Во Законот за таксата за привремен престој („Службен весник на Република Македонија“ бр. 19/96, 26/02, 51/03, 88/08, 17/11 и 192/15), членот 10-а се менува и гласи:
„За прекршоците утврдени во членовите 11 и 11-а прекршочна постапка води и прекршочна санкција изрекува надлежен суд.

За прекршоците утврдени во членот 12 од овој закон, прекршочна постапка води и прекршочни санкции изрекува органот на државната управа надлежен за работите од областа на туризмот, преку Комисија за одлучување по прекршок [во понатамошниот текст: Прекршочна комисија].

Против одлуките на Прекршочната комисија од ставот 2 може да се поднесе правен лек до надлежниот орган согласно Законот за прекршоците.”

Член 2
Членот 11  се менува и гласи :
„Глоба во износ од 100 до 800 евра во денарска противвредност ќе се изрече за прекршок на правното лице, микро трговец, кое дава услуги на туристи и патници, ако наплатената такса за привремен престој не ја уплати согласно со членот 8 на овој закон.
Глоба во износ од 100 до 1500 евра во денарска противвредност ќе се изрече на правното лице, кое е мал трговец, за прекршок од ставот 1 од овој член.

Глоба во износ од 250 до 2000 евра во денарска противвредност ќе се изрече на правното лице, кое е среден трговец, за прекршок од ставот 1 од овој член.

Глоба во износ од 500 до 2500 евра во денарска противвредност ќе се изрече на правното лице, кое е голем трговец, за прекршок од ставот 1 од овој член.

Глоба во износ од 100 до 500 евра во денарска противвредност ќе се изрече на одговорното лице во правното лице за прекршок од ставот 1 од овој член.

Глоба во износ од 100 до 250 евра во денарска противвредност ќе се изрече на физичкото лице за прекршок од ставот 1 од овој член.“ 
Член 3
Членот 11-а се менува и гласи:
„Глоба во износ од 100 до 1000 евра во денарска противвредност ќе се изрече за прекршок на правното лице, микро трговец, кое дава услуги на туристи и патници, ако во секој одделен случај не наплати такса за привремен престој истовремено со наплатата на сметката за извршената услуга за ноќевања, одделно не го искажува износот на наплатената такса и причините за ослободување или намалување на плаќањето на таксата за привремен престој согласно со членот 7 на овој закон.
Глоба во износ од 100 до 2000 евра во денарска противвредност ќе се изрече на правното лице, кое е мал трговец, за прекршок од ставот 1 од овој член.

Глоба во износ од 250 до 3000 евра во денарска противвредност ќе се изрече на правното лице, кое е среден трговец, за прекршок од ставот 1 од овој член.

Глоба во износ од 500 до 4000 евра во денарска противвредност ќе се изрече на правното лице, кое е голем трговец, за прекршок од ставот 1 од овој член.

Глоба во износ од 100 до 500 евра во денарска противвредност ќе се изрече на одговорното лице во правното лице за прекршок од ставот 1 од овој член.

Глоба во износ од 100 до 250 евра во денарска противвредност ќе се изрече на физичкото лице за прекршок од ставот 1 од овој член.
За прекршоците од ставот 1 на овој член, на сторителот од ставовите 1, 2 3 и 4 од овој член ќе му се изрече и прекршочна санкција привремена забрана за вршење угостителска или туристичка дејност, во траење од најмалку три месеци до најмногу шест месеци.“
Член 4
Членот 12 се менува и гласи:
„Глоба во износ од 100 до 250 евра во денарска противвредност ќе му се изрече на физичкото лице регистрирано за вршење угостителска и туристичка дејност за сместување туристи и патници, за прекршоците утврдени со членовите 11 став 1 и 11-а став 1 од овој закон.

За прекршоците од ставот 1 на овој член, на физичкото лице, овластениот инспектор на општината, односно овластениот инспектор на градот Скопје, ќе спроведат постапка за порамнување со издавање на прекршочен платен налог, за плаќање на глобата во определениот износ, во рок од осум дена од денот на врачување на прекршочниот платен налог.
Сторителот на прекршокот кој ќе ја плати глобата во рокот од ставот (2) на овој член, ќе плати половина од изречената глоба, за кое право се поучува во правната поука.

Во постапката која ќе заврши со плаќање на прекршочен платен налог не се плаќаат трошоци на постапката.
За прекршоците од став 1 на овој член, доколку физичкото лице не ја плати глобата во рокот од став (2) на овој член, овластениот инспектор на општината и овластениот инспектор на градот Скопје поднесува барање за поведување на прекршочна постапка до Прекршочна комисија.  

Овластениот инспектор на општината, односно овластениот инспектор на градот Скопје, се должни да водат евиденција за издадените прекршочни платни налози и за исходот на покренатите постапки.

Во евиденцијата од ставот 5 на овој член се собираат, обработуваат и чуваат следниве податоци име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

Личните податоци од ставот 6 на овој член се чуваат пет години од денот на внесувањето во евиденцијата.

Формата и содржината на прекршочниот платен налог ги пропишува министерот за економија.“
Член 5
Во членот 12-а во ставот 1 зборовите „на правното лице, односно на трговецот поединец“ се бришат.
Ставот 6 се менува и гласи:

„Ако сторителот на прекршокот не ја плати глобата во рокот од ставот 3 на овој член, за прекршокот од членовите 11 и 11-а од овој закон, државниот пазарен инспектор, поднесува барање за поведување прекршочна постапка пред надлежен суд.
Ставот 7 се брише.

Ставовите 8, 9 и 10 стануваат ставови 7, 8 и 9.“
Член 6
Во член 12-б зборовите „односно на трговецот поединец” се бришат.

Член 7
Во целиот текст на законот зборовите „Република Македонија“ се заменуваат со зборовите „Република Северна Македонија“.

Член 8
Овој закон влегува во сила осмиот ден од денот на објавувањето во „Службен весник на Република Северна Македонија“.
ОБРАЗЛОЖЕНИЕ НА ПРЕДЛОГ ЗАКОН ЗА ИЗМЕНУВАЊЕ НА ЗАКОНОТ ЗА ТАКСАTA ЗА ПРИВРЕМЕН ПРЕСТОЈ 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ 
Со членот 1 од овој предлог закон се менува членот 10-а од Законот за таксата за привремен престој, со кои одредби се утврдува надлежноста за водење на прекршочната постапка.

Со членот 2 од овој предлог закон се менува членот 11 од Законот за таксата за привремен престој, со цел уредување на прекршочните санкции, односно нивно усогласување со  висината на глобите согласно Законот за прекршоците за правните лица. 

Со членот 3 од овој предлог закон се менува членот 11-а од Законот за таксата за привремен престој, со цел уредување на прекршочните санкции, односно нивно усогласување со  висината на глобите согласно Законот за прекршоците за правните лица. 

Со член 4 од овој предлог закон се менува членот 12 од Законот за таксата за привремен престој, со цел уредување на прекршочните санкции, односно нивно усогласување со  висината на глобите согласно Законот за прекршоците за физичките лица.
Со член 5 од овој предлог закон се менува членот 12-а  од Законот за таксата за привремен престој, со кои одредби се утврдува надлежноста за водење на прекршочната постапка.
Со членот 6 од предлог законот одредени одредби се бришат
Со членот 7 од предлог законот се предлагаат одредби со кои зборовите Република Македонија се заменуваат со зборовите Република Северна Македонија.
Со членот 8 од предлог законот се утврдува влегувањето во сила на законот.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Со оглед на тоа што со изменувањето и дополнувањето на Законот  за таксата за привремен престој се предвидува изменување на веќе постоечки одредби на законот, решенијата содржани во одредбите се меѓусебно поврзани и се однесуваат на истата работа.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

Со предложените измени и дополнувања на Законот ќе се создадат услови за одмерување на висината на глобата да се врши врз основа на критериумите утврдени со Законот за прекршоците. 

ИЗВОД НА ОДРЕДБИ ОД ЗАКОНОТ ЗА ТАКСАТА ЗА ПРИВРЕМЕН ПРЕСТОЈ ШТО СЕ МЕНУВААТ:
Член 10-а

За прекршоците утврдени во членот 11 од овој закон прекршочна постапка води и прекршочна санкција изрекува Државниот пазарен инспекторат (во натамошниот текст: прекршочен орган).

Прекршочната постапка од ставот 1 на овој член пред прекршочниот орган ја води Комисија за одлучување по прекршок.

Ако инспекторот при вршењето на надзорот утврди дека е сторен прекршок ќе му предложи на сторителот на прекршокот постапка на порамнување, пред да поднесе барање за поведување на прекршочна постапка, согласно со одредбите од Законот за прекршоците.

За прекршокот утврден во членот 11-а од овој закон, прекршочната постапка ја води надлежен суд.
Член 11

Глоба во износ од 2.500 евра во денарска противвредност ќе се изрече за прекршок на правно лице односно трговец поединец кое дава услуги на туристи и патници, ако наплатената такса за привремен престој не ја уплати согласно со членот 8 на овој закон.

Глоба во износ од 30% од одмерената глоба на правното лице, односно на трговецот поединец ќе му биде изречена на одговорното лице во правното лице, односно на одговорното лице во трговецот поединец, за дејствијата од ставот 1 на овој член.

Членот 11-а
Глоба во износ од 4.000 евра во денарска противвредност ќе се изрече за прекршок на правно лице односно трговец поединец кое дава услуги на туристи и патници, ако во секој одделен случај не наплати такса за привремен престој истовремено со наплатата на сметката за извршената услуга за ноќевања, одделно не го искажува износот на наплатената такса и причините за ослободување или намалување на плаќањето на таксата за привремен престој согласно со членот 7 на овој закон.

Глоба во износ од 30% од одмерената глоба на правното лице, односно на трговецот поединец ќе му биде изречена на одговорното лице во правното лице, односно на одговорното лице во трговецот поединец, за дејствијата од ставот 1 на овој член.

За прекршокот од ставот 1 на овој член, државниот пазарен инспектор е должен да поднесе барање за прекршочна постапка пред надлежниот суд.

За прекршокот од ставот 1 на овој член, на сторителот ќе му се изрече и прекршочна санкција привремена забрана за вршење угостителска или туристичка дејност, во траење од најмалку три месеци до најмногу шест месеци.
Членот 12
Глоба во износ од 250 евра во денарска противвредност ќе му се изрече на физичкото лице регистрирано за вршење на угостителска и туристичка дејност за сместување туристи и патници за прекршоците утврдени со членот 11 став 1 од овој закон.

Глоба во износ од 400 евра во денарска противвредност ќе му се изрече на физичкото лице регистрирано за вршење на угостителска и туристичка дејност за сместување туристи и патници за прекршокот утврден со членот 11-а став 1 од овој закон.

За прекршоците од ставововите 1 и 2 на овој член, на физичкото лице, овластениот инспектор на општината, односно овластениот инспектор на градот Скопје, ќе спроведат постапка за порамнување со издавање на мандатен платен налог, за плаќање на глобата во определениот износ, во рок од осум дена од денот на врачување на мандатниот платен налог.

Ако физичкото лице доброволно не ја плати глобата во рокот од ставот 3 на овој член, мандатниот платен налог има сила на извршна исправа и овластениот инспектор на општината, односно овластениот инспектор на градот Скопје, ќе го достави до органот надлежен за присилно извршување, за негово извршување.

Овластениот инспектор на општината, односно овластениот инспектор на градот Скопје, се должни да водат евиденција за издадените мандатни платни налози и за исходот на покренатите постапки.

Во евиденцијата од ставот 5 на овој член се собираат, обработуваат и чуваат следниве податоци име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на мандатниот платен налог кој му се издава и исходот на постапката.

Личните податоци од ставот 6 на овој член се чуваат пет години од денот на внесување во евиденцијата.

Формата и содржината на мандатниот платен налог ги пропишува министерот за економија.
Член 12-а

За прекршоците утврдени во членовите 11 и 11-а од овој закон, на правното лице, односно на трговецот поединец, државниот пазарен инспектор, пред поднесување на барање за поведување на прекршочна постапка ќе спроведе постапка за порамнување со издавање на прекршочен платен налог.

Кога државниот пазарен инспектор, ќе констатира прекршок од членовите 11 и 11-а од овој закон, составува записник во кој се забележуваат битните елементи на прекршокот, времето, местото и начинот на сторување на прекршокот, описот на дејствието на прекршокот и лицата затекнати на самото место. Записникот го потпишува државниот пазарен инспектор и сторителот.

Доколку сторителот го признае прекршокот државниот пазарен инспектор ќе му издаде прекршочен платен налог заради наплата на глобата за прекршокот.

По приемот и потпишувањето на прекршочниот платен налог, сторителот на прекршокот е должен да ја плати глобата во рок од осум дена од приемот на прекршочниот платен налог, на сметката означена во платниот налог.

Сторителот на прекршокот кој ќе ја плати глобата во рокот од ставот 3 на овој член, ќе плати половина од изречената глоба, за кое право се поучува во правната поука.

Ако сторителот на прекршокот не ја плати глобата во рокот од ставот 3 на овој член, за прекршокот од членот 11-а од овој закон, државниот пазарен инспектор, поднесува барање за поведување прекршочна постапка пред надлежен суд.

Ако сторителот на прекршокот не ја плати глобата во рокот од ставот 3 на овој член, за прекршокот од членот 11 од овој закон, државниот пазарен инспектор, поднесува барање за поведување прекршочна постапка пред прекршочен орган, согласно со членот 10-а од овој закон.

Државните пазарни инспектори, се должни да водат евиденција за издадените прекршочни платни налози и за исходот на покренатите постапки.

Во евиденцијата од ставот 7 на овој член се собираат, обработуваат и чуваат следниве податоци име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

Личните податоци од ставот 8 на овој член се чуваат пет години од денот на внесување во евиденцијата.

Формата и содржината на прекршочниот платен налог ги пропишува министерот за економија.
Член 12-б

Одмерувањето на висината на глобите на правното лице, односно на трговецот поединец се врши согласно со Законот за прекршоците.

